
ᓄᓇᕗᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ 
ᐃᖃᓗᐃᑦ, ᓄᓇᕗᑦ X0A 0H0 

ᐱᔾᔪᑎᖓ: ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᑕ ᑭᐅᔾᔪᑎᖏᑦ ᓇᓄᕐᓂᑦ ᐊᐅᓚᑦᑎᓂᖕᒧᑦ ᐸᕐᓇᐅᑏᑦ 
ᐅᐸᓗᖓᐃᕐᑕᐅᓂᖏᓐᓄᑦ.    
 
ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᑦ ᖁᔭᓕᕗᑦ ᑎᑎᖅᑲᒃᑯᑦ ᐃᓱᒪᒋᔭᒥᓂᖕ ᑐᓂᓯᔪᓐᓇᕐᑎᑕᐅᒐᒥ 
ᒐᕙᒪᒃᑯᓄᑦ ᓄᓇᕗᒥ ᓇᓄᓕᕆᓂᖕᒧᑦ ᐸᕐᖕᓇᐅᑎᓕᐊᒥᓂᖏᑕ ᒥᑦᓵᓄᑦ.   
 
ᑕᒪᒃᑭᕐᑐᒍ, ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᑦ ᐃᑲᔪᕐᑐᐃᒻᒪᑕ ᓇᓄᕐᓂᑦ ᐊᐅᓚᑦᑎᓂᖕᒧᑦ 
ᐸᕐᖕᓇᐅᑎᓕᐊᖑᔪᓂᑦ.  ᐃᑦᓯᕙᐅᑕᕆᔭᐅᓪᓗᖓ ᕿᑭᖅᑖᓗᖕᒥ ᐆᒪᔪᓕᕆᔨᒃᑯᓐᓄᑦ, ᑐᑭᓯᓯᒪᓕᕋᒪ ᐊᑯᓂᐋᓗᖕ 
ᑐᑭᓯᐅᒪᖃᑎᒌᓂᖕᒧᑦ ᐊᖏᕈᑏᑦ ᐊᐳᕈᑕᐅᓯᒪᓂᖏᓐᓂᑦ.  ᑕᒪᓐᓇ ᐅᖃᐅᓯᐅᖏᓐ1ᓇᓚᐅᕐᑐᖅ 
ᕿᑭᖅᑖᓗᖕᒥᐅᓄᑦ ᓄᓇᓕᓕᒫᓄᑦ ᓄᓇᕗᒥ ᓂᐅᕐᕈᑲᑕᑦᑎᓪᓗᑕ ᑐᑭᓯᕕᒋᓇᓱᐊᕐᑐᒋᑦ ᑐᓴᕐᑕᐅᖁᔭᖏᓐᓂᑦ, 
ᐊᒥᓱᑦ ᐊᑲᕐᓴᖏᓪᓚᕆᖃᑦᑕᓚᐅᕐᑐᑦ ᓂᓐᖓᖃᑦᑕᕐᑐᑎᓪᓗ.  ᐃᓱᒪᖃᕐᖓᑕ ᓇᓄᑦ ᐊᐅᓚᑕᐅᓇᓱᓐᓂᐊᕐᐸᑕ 
ᓄᓇᕗᒥ ᐃᓄᐃᓐ ᓄᓇᓖᓪᓗ ᐱᖃᑕᐅᑦᓯᐊᒻᒪᕆᓪᓗᑎᖕ ᐃᓱᒪᓕᐅᖃᑕᐅᖃᑦᑕᖁᓪᓗᒋᑦ, 
ᐱᕕᖃᕐᑎᑦᓯᓐᖏᓗᐊᕐᓯᒪᒻᒪᑦ ᑐᑭᓯᐅᒪᖃᑎᒌᓐᓂᖕᒧᑦ ᐊᖏᕈᑦ ᑕᐃᒫᖕ ᐊᑐᖅᑕᐅᕙᒻᒪᑦ.      
 
ᐆᒪᔪᓕᕆᔩᑦ  ᑐᑭᓯᓯᒪᓪᓗᑎᖕ ᓄᓇᕗᑦ ᒐᕙᒪᒃᑯᖏᑕ ᐃᖅᑲᓇᐃᔭᖃᑎᖃᑦᓯᐊᕋᓱᑦᓯᒪᓂᖏᓐᓂᑦ 
ᐊᐅᓚᑦᑎᔨᐅᖃᑎᒥᓂᖕ ᑲᑐᔾᔨᖃᑎᒌᓐᓂᒃᑯᑦ ᐸᕐᖕᓇᐅᑏᑦ ᐋᖅᑭᑦᓱᕐᑕᐅᓂᖏᓐᓂ.  ᓄᓇᕗᑦ ᒐᕙᒪᒃᑯᖏᑦ 
ᐱᖃᑕᐅᑎᑦᓯᓚᐅᕐᖓᑕ ᐊᔾᔨᒌᖏᑦᑐᓂ ᑲᑐᔾᔨᖃᑎᑦᑕ ᑭᒡᒐᖏᓐᓂᑦ ᐱᒋᐊᓕᓵᕐᑎᓪᓗᒋᑦ ᐱᕙᓪᓕᐊᔭᐅᓂᖓᓂ 
ᐊᒻᒪ ᐱᔭᕇᕐᑎᓪᓗᑕ ᓄᓇᕗᒥ ᓄᓇᓕᓕᒫᑦ ᓇᕈᑲᑕᕝᕕᒋᓚᐅᕐᑐᒋᑦ ᑐᑭᓯᓇᓱᐊᕐᑐᑕ ᑭᒃᑯᑐᐃᓐᓇᕐᓂᑦ ᑕᒪᑐᒪ 
ᒥᑦᓵᓄᑦ.  ᑲᔪᓯᑎᒋᐊᓖᑦ ᐊᒥᓲᓚᐅᕐᖓᑕ ᐊᒻᒪ ᖁᔭᓕᓪᓗᑕ ᐃᓚᒋᔭᐅᔪᓐᓇᓚᐅᕋᑦᑕ ᕿᑭᖅᑖᓗᖕᒥ 
ᑐᑭᓯᓇᓱᐊᕐᑎᓪᓗᑕ ᖃᓄᐃᓕᖓᔪᒪᒻᒪᖓᑕ.      
 
ᐃᓱᒪᒋᔭᑦᑎᓐᓂᑦ ᑐᓂᕐᕈᑎᒋᔭᕗᓪᓕ ᖃᕿᐊᖅᓯᓇᓱᐊᓐᖏᑦᓯᐊᕐᑐᑦ ᐸᕐᖕᓇᐅᒻᒥᑦ, ᑭᓯᐊᓂᖔᖅ, 
ᐊᐱᖅᓱᖔᕈᒪᓪᓗᑕ ᖃᓄᖅ ᐱᓐᖑᕐᑎᑕᐅᓂᐊᕐᒪᖔᑕ ᐸᕐᖕᓇᐅᑏᑦ.  ᐆᒪᔪᓕᕆᔩᑦ ᓂᕆᐅᒻᒪᑕ 
ᐱᔭᕆᐊᑐᓂᐊᕆᐊᖏᑦ ᐃᓚᖓᒍᑦ ᐊᑐᓕᕐᑎᑕᐅᕙᓪᓕᐊᓕᕐᐸᑕ ᐅᐸᓗᖓᐃᕐᑕᐅᓯᒪᔪᑦ ᐸᕐᖕᓇᐅᑏᑦ ᒫᓐᓇ 
ᐊᖅᑯᓯᐅᕆᔾᔪᑏᑦ ᐱᕙᓪᓕᐊᔾᔪᑕᐅᓲᓪᓗ ᒪᓕᒐᖏᑦ ᐊᑐᕐᓗᒋᑦ.  ᑕᐃᒪᐃᒻᒪᑦ,  ᐆᒪᔪᓕᕆᔩᑦ 
ᓂᓪᓕᐅᑎᖃᕈᒪᓕᓚᐅᕐᑐᑦ ᐃᓱᒫᓘᑎᒥᓂᖕ ᑎᑎᕋᕐᓯᐊᒻᒪᕆᓪᓗᒋᑦ.   ᐅᒡᒍᓇᓪᓚᕆᒃᑲᔭᕐᑐᖅ ᐊᖏᖅᑕᐅᑉᐸᑕ 
ᐸᕐᖕᓇᐅᑏᑦ ᑕᐃᒪᐃᓕᖓᑎᓪᓗᒋᑦ ᓱᓕ ᐊᐅᓚᑦᑎᒍᑏᑦ ᐊᖅᑯᓯᐅᕆᔾᔪᑎᖏᑦ.  
 
ᑎᓴᒪᐅᔪᕐᖏᕋᕐᑐᑦ ᐊᑕᐅᓯᕐᓗ (9) ᓇᓗᓇᐃᕈᒪᒐᑦᑎᒍ ᐅᑯᐊ:     

1) ᑐᕌᒐᓕᐊᖑᓯᒪᔪᑦ ᐸᕐᖕᓇᐅᑎᓂ ᐅᑯᐊ:  1) ᐋᖅᑭᒋᐊᕐᑕᐅᓗᓂ ᑐᓴᐅᒪᖃᑎᒌᓐᓂᖅ 2) 
ᓇᓄᓕᕆᖃᑕᐅᕙᑦᑐᑦ ᐱᖃᑕᐅᕙᓪᓗᑎᖕ, 3) ᐃᑲᔪᕐᑎᐅᖃᑎᒌᓐᓂᖅ.  ᑖᒃᑯᐊ ᓱᓕᒻᒪᑕ ᐱᒻᒪᕆᐅᓪᓗᑎᓪᓗ 
ᑐᕌᒐᑦᓴᑦ ᐸᕐᖕᓇᐅᑎᓃᑦᑐᑦ ᑲᔪᓯᑎᑕᐅᖁᓪᓗᒋᑦ.  ᐊᒡᒍᑐᖅᓯᒪᔪᓂ ᐆᒪᔪᓕᕆᔨᐅᓪᓗᓂ ᑭᒡᒐᕐᑐᐃᓪᓗᑕᓗ 
ᖁᓕᓂᑦ ᐱᖓᓱᓂᓪᓗ ᓄᓇᓖᑦ ᐊᖑᓇᓱᑦᑐᓕᕆᔨᖏᑕ ᑲᑎᒪᔨᖏᓐᓂᑦ, ᖁᔭᓕᕗᒍᑦ ᐱᕚᓪᓕᕈᑎᑦᓴᓂᑦ 
ᐋᖅᑭᒋᐊᕆᔪᓐᓇᕐᓯᓂᐊᕐᖓᑕ.   ᐆᒪᔪᓕᕆᔩᑦ ᑐᑭᓯᔪᒪᒻᒪᑕ ᖃᓄᖅ ᓄᓇᕗᑦ ᒐᕙᒪᒃᑯᖏᑦ 
ᐋᖅᑭᒋᐊᕆᓂᐊᕐᒪᖔᑕ ᑐᓴᐅᒪᖃᑎᒌᑦᓯᐊᑲᓂᖁᓪᓗᑕ ᑐᑭᓯᐅᒪᔾᔪᑎᑦᓴᓂᑦ, ᓇᓄᓕᕆᖃᑕᐅᕙᑦᑐᑦ 
ᐱᖃᑕᐅᓂᕐᓴᐅᓕᕐᓗᑎᒃ ᐊᒻᒪ ᐃᑲᔪᕐᑎᐅᖃᑎᒌᓐᓂᒃᑯᑦ ᑲᑐᔾᔨᖃᑎᒌᑦᓯᐊᓂᕐᓴᐅᓗᑎᒃ ᓇᓪᓕᐊᑦ 
ᕿᒪᒃᑲᑰᖏᓪᓗᓂ?     

 
2) ᐸᕐᖕᓇᐅᑏᑦ ᐱᓂᐊᕐᓂᒃᑯᑦ ᐊᖏᕐᓯᒪᒻᒪᑕ ᐊᑐᕐᓂᐊᕐᓂᕋᕐᑐᑎᖕ ᑭᓪᓕᓯᓂᐊᕐᑏᑦ ᖃᐅᔨᓴᕈᓯᖏᓐᓂᑦ ᐊᒻᒪ 

ᐃᓄᐃᑦ ᐊᑐᖃᑦᑕᕐᓯᒪᔭᖏᓐᓂᑦ ᑐᓐᖓᕕᒋᓗᒋᑦ ᐃᓄᐃᓐ ᖃᐅᔨᒪᔭᑐᖃᖏᑎᒍᑦ ᐅᑉᐱᕆᔭᐅᔪᑦ.  ᑕᒪᓐᓇ 
ᐃᖅᑲᓇᐃᔮᕆᓗᒍ ᑭᓯᐊᓂᐅᒻᒪᑦ ᓄᓇᕗᓕᒫᒧᑦ ᑐᕌᖓᒻᒪᑦ ᐆᒪᔫᖃᑎᒌᓕᒫᓄᓪᓗ.     

 
ᑐᑭᓯᓇᕐᓯᑦᑎᐊᕐᑐᓂ ᓄᑖᑦ ᐊᐅᓚᑦᑎᓂᖕᒧᑦ ᐸᕐᖕᓇᐅᑏᑦ ᐱᕙᓪᓕᐊᔭᐅᔪᒪᓂᖏᓐᓂᑦ ᐃᓄᐃᓐ 
ᖃᐅᔨᒪᔭᑐᖃᖏᑦ ᑐᓐᖓᕕᒋᓗᒍ.  ᐱᕕᖃᕐᑎᑦᓯᓯᐊᕐᑐᑎᖕ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ ᑕᐃᒪᓐᖓᓪᓗ 
ᐱᒻᒪᕆᐅᓂᖓᓂᖕ ᓇᓗᓇᐃᕐᑕᐅᓯᒪᓪᓗᓂ ᐸᕐᓇᐅᑎᓂ.  ᐸᐃᑉᐹᑎᒍᑦ, ᐱᒻᒪᕆᐅᒻᒪᑦ ᐋᔩᕈᑎᒋᒋᐊᖃᕋᑦᑎᒍ 
ᖃᓄᐃᓕᖓᔪᑦᓴᐅᓂᖓ.  ᑲᔪᓯᑎᒋᐊᓕᓐᓂ, ᐊᖏᔪᐋᓘᓚᖓᒻᒪᑦ ᐃᖅᑲᓇᐃᔮᑦᓴᕗᑦ, ᐱᓗᐊᕐᑐᒥᖕ 
ᐱᖃᑕᐅᑎᑦᓯᓂᐅᕙᑦᑐᖅ ᐊᒻᒪ ᑕᐃᒪᓐᖓᓕᒫᖅ ᐃᑲᔪᕐᑕᐅᒋᐊᖃᕐᓂᐊᕐᖓᑕ ᓇᓄᕐᓂᑦ ᖃᐅᔨᒪᓂᓖᑦ.     

 
ᑲᑐᔾᔨᖃᑎᒌᕗᑦ ᐃᖅᑲᓇᐃᔭᖃᑎᖃᐃᓐᓇᕆᐊᖃᕐᑎᓪᓗᒋᑦ ᓄᓇᓖᑦ ᐊᖑᓇᓱᑦᑐᓕᕆᔨᖏᑕ ᑲᑎᒪᔨᖏᓐᓂᑦ, 
ᖃᐅᔨᒪᓪᓗᑕ ᓄᓇᓖᑦ ᐊᖑᓇᓱᑦᑐᓕᕆᔨᖏᑦ ᐃᓚᓕᐅᔾᔨᓂᕐᓴᐅᖁᔨᕙᒃᑲᓗᐊᕐᖓᑕ ᑕᐃᒪᓐᖓᑦ 
ᐊᑐᖅᓯᒪᔭᖏᓐᓂᑦ ᖃᐅᔨᓯᒪᔭᖏᓐᓂᓪᓗ ᐱᖃᓯᐅᔾᔭᐅᓯᒪᖁᔨᓪᓗᑎᖕ. ᑐᑭᓯᒐᑦᑎᒍ, ᑐᓴᕋᓱᐊᕈᒪᓂᖏᓐᓂᑦ 
ᐊᑐᖅᑕᐅᓯᒪᔪᓂᑦ ᖃᐅᔨᒪᔭᖏᓐᓂᓪᓗ ᐃᑲᔪᑐᐃᓐᓇᖏᓪᓗᑎᖕ, ᐃᓱᒪᕐᓱᖃᑕᐅᓗᑎᓪᓗ ᖃᓄᖅ 
ᐱᐅᓯᕆᓂᐊᕐᑕᖓ ᑲᑐᔾᔨᖃᑎᒌᓐᓂᒃᑯᓪᓗ ᐃᓚᒋᔭᐅᑦᓯᐊᒻᒪᕆᓪᓗᑎᒃ ᐋᖅᑭᑦᓱᐃᖃᑕᐅᖃᑦᑕᓂᐊᕐᓂᖏᑕ.  
ᑖᒃᑯᐊ ᓇᓗᓇᐃᕈᒪᒋᑦᑎᒍ ᒪᕐᕉᓕᖓᓗᑎᖕ: ᐸᕐᖕᓇᐅᑏᑦ ᓄᑖᓐᖑᕆᐊᕐᑎᑕᐅᓂᖏᑦ/ᕿᒥᕐᕈᓂᖕᒧᑦ 
ᐅᓪᓗᕐᓯᐅᑎᖏᑦ, ᐊᒻᒪ ᐃᓄᐃᑦ ᖃᐅᔨᒪᔭᑐᖃᖏᑦ ᖃᓄᖅ ᖃᐅᔨᓴᕐᑕᐅᓂᐊᕐᒪᖔᑕ.    

 
ᓯᕗᓪᓕᖅ ᐱᕙᓪᓕᐊᔭᐅᓯᒪᓂᖓ ᐸᕐᖕᓇᐅᑎᐅᑉ ᓄᑖᓐᖑᕆᐊᕐᑕᐅᓇᓱᐊᕐᑎᓪᓗᒍ.  ᓄᓇᕗᑦ ᒐᕙᒪᒃᑯᖐᓐ 
ᐃᑲᔪᕐᓂᐊᖅᐹᑦ ᕿᒥᕐᕈᔭᐅᓕᕐᐸᑕ ᑕᒪᒃᑭᕐᓗᑎᒃ ᑲᑐᔾᔨᖃᑎᑕᐅᔪᑦ ᐱᖃᑕᐅᔪᐃᓐᓇᐅᓗᑏᖕ ᐊᒻᒪ 
ᒪᑐᐃᖔᑦᓯᐊᕐᓗᑎᖕ ᖃᕿᐊᖅᑕᐅᔪᓐᓇᕐᓗᓂ ᓄᓇᓕᓂᖕ ᑭᒡᒐᑎᓐᓄᑦ ᓇᐅᒃᑯᑦ ᐋᖅᑭᒋᐊᕐᕕᖃᕐᒪᖔᑦ.    

 
ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᖃᐅᔨᓴᕐᓂᖕᒧᑦ: ᑕᐃᒪᓐᖓᑦ ᓄᓇᕗᑦ ᐱᓐᖑᕐᑎᑕᐅᓚᐅᕐᓯᒪᒻᒪᑦ 
ᑐᕌᒐᖃᐃᓐᓇᕋᑕ ᐃᓄᐃᓐ ᖃᐅᔨᒪᔭᖏᑦ ᐊᑐᐊᒐᕐᓄᑦ ᐱᖅᑯᓯᕆᔭᐅᕙᑦᑐᓄᓪᓗ ᐃᓚᓕᐅᑎᕙᓪᓕᐊᖁᓪᓗᒋᑦ 
ᑕᐃᒪᓐᖓᓕᒫᖅ ᐊᔪᐃᓐᓈᕆᒐᑦᑎᒍ.  ᐃᓄᐃᓐ ᑕᐃᒪᓐᖓᑦ ᐆᒪᔪᕐᓂᐊᕐᑏᑦ ᐊᐅᓚᑦᑎᔩᑦ 
ᐱᓐᖑᕐᑎᑕᐅᓚᐅᕐᓯᒪᒻᒪᑕ ᒪᓕᒋᐊᓖᑦ ᐃᔪᐃᓐᓈᖃᕐᖓᑕ.  ᑕᐃᒪᐃᒃᑲᓗᐊᕐᑎᓪᓗᒍ, 
ᐋᖅᑭᑦᓱᐃᔪᖃᓚᐅᕐᓯᒪᓐᖏᑦᑐᖅ ᐱᖅᑯᓯᐅᓂᐊᕐᑐᓂᒃ ᖃᓄᖅ ᑲᑎᖅᓱᐃᔪᓐᓇᕐᒪᖔᑦᑕ ᐃᓄᐃᑦ 
ᖃᐅᔨᒪᔭᑐᖃᖏᓐᓂᑦ ᐊᒻᒪ ᐃᓄᐃᓐ ᓂᓪᓕᕈᓐᓇᕐᕕᖃᖁᓪᓗᒋᑦ ᐃᓱᒪᒋᔭᒥᓂᖕ ᐊᑲᐅᒋᔭᒥᒍᑦ 
ᐅᓂᒃᑳᕈᓐᓇᕐᓗᑎᒃ ᓄᓇᓖᑦ ᑐᓴᕋᑦᓴᖁᑎᖏᑦ, ᐊᐅᓚᑦᑎᓂᖕᒧᑦ ᑲᑐᔾᔨᖃᑎᒌᓐᓂᒃᑯᑦ 

ᐃᓚᒋᔭᐅᑦᓯᐊᐸᓪᓗᑎᖕ.  ᐆᒪᔪᓕᕆᔩᑦ ᐅᑉᐱᕈᓱᒻᒪᑕ ᑕᒪᑐᒪᓂ ᐱᕕᖃᑦᓯᐊᓕᕐᖓᑕ ᐊᐅᓚᑦᑎᔨᐅᖃᑎᖏᑦ 
ᑲᑐᔾᔨᖃᑎᒋᓗᒋᑦ ᐋᖅᑭᑦᓱᐃᖃᑎᒌᖁᓪᓗᒋᑦ ᖃᓄᖅ ᐃᓄᐃᓐ ᖃᐅᔨᒪᔭᑐᖃᖏᑦ 
ᑲᑎᖅᓱᕐᑕᐅᕙᓪᓕᐊᔪᓐᓇᕐᒪᖔᑕ ᑲᑐᖅᓱᐃᔾᔪᓯᓂᑦ ᐋᖅᑮᓗᑎᖕ ᐅᓂᒃᑳᕆᕙᓪᓗᒋᓪᓗ.       

 
ᑲᑎᖅᓱᐃᕙᓪᓕᐊᖁᓪᓗᑕ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ ᓯᕗᒧᐊᕐᐸᓪᓕᐊᖁᓪᓗᒍ ᐸᕐᖕᓇᐅᑏᑦ ᐃᓗᐊᓄᑦ 
ᓯᕗᓂᑦᑎᓐᓄᑦ, ᐋᖅᑮᖅᑳᕆᐊᖃᕋᑦᑕ ᖃᓄᖅ ᑲᑎᖅᓱᐃᓂᐊᕐᒪᖔᑦᑕ, ᐊᒥᖅᑳᕈᓯᐅᓂᐊᕐᑐᓂᑦ, 
ᐊᑭᓕᕐᓱᐃᔾᔪᑎᑦᓴᓂᑦ ᐅᓂᒃᑳᓕᐅᕈᓯᐅᓂᐊᕐᑐᓂᓪᓗ.  ᓄᓇᓖᑦ ᐊᖑᓇᓱᑦᑐᓕᕆᔨᖏᑦ 
ᐃᓚᒋᔭᐅᔪᖁᑎᖏᓪᓗ ᐊᓪᓚᕝᕕᑎᒍᑦ ᐃᑲᔪᕐᑕᐅᒋᐊᖃᕐᓂᐊᕐᖓᑕ ᓯᐊᒻᒪᕐᑎᕆᐊᓖᑦ ᐃᓄᐃᓐ 
ᖃᐅᔨᒪᔭᑐᖃᖏᑦ ᑲᑎᖅᓱᕐᑕᐅᓕᕐᐸᑕ.  ᖃᓄᖅᑑᕆᐊᖃᕐᓂᐊᕐᒥᔪᒍᑦ ᖃᓄᖅ ᑲᑐᔾᔨᖃᑎᒋᕙᑦᑕᕗᑦ 
ᑐᓴᕐᑎᐸᓐᓂᐊᕐᒪᖔᑎᒍ ᖃᐅᔨᒪᓂᐊᕐᖓᑕ, ᐋᖅᑭᑦᓯᐊᕐᓯᒪᔪᒥᖕ ᑐᓴᕋᑦᓴᖁᑕᐅᔪᓂᑦ 
ᑲᑎᖅᓱᐃᕕᖃᑦᓯᐊᕐᓗᑕ ᐊᔪᕆᕐᓯᐅᔾᔨᓯᒪᔪᓂᓪᓗ ᖃᓄᖅ ᕿᒥᕐᕈᔭᑦᓴᐅᒻᒪᖔᑕ ᐃᓄᐃᓐ ᖃᐅᔨᒪᔭᑐᖃᖏᑦ 
ᑐᑭᓕᐅᕐᑕᐅᓯᒪᓗᑎᖕ ᑲᑎᖅᓱᕐᑕᐅᓯᒪᔪᑦ ᑕᒪᐃᓐᓄᑦ ᐊᐅᓚᑦᑎᔨᐅᖃᑎᑦᑎᓐᓄᑦ.  ᐱᐅᓯᕆᓂᐊᕐᑕᑎᓂᑦ 
ᐋᖅᑭᑦᓱᐃᒋᐊᖃᕐᓂᐊᕐᑐᒍᑦ ᖃᓄᖅ ᐃᓚᓕᐅᔾᔭᐅᕙᓪᓕᐊᔪᓐᓇᕐᒪᖔᑕ ᑐᑭᓕᒻᒥᑦ ᑐᓴᕋᑦᓴᓕᐊᖑᕙᑦᑐᑦ 
ᐃᓱᒪᓕᐅᕈᓯᐅᕙᑦᑐᓄᑦ ᐱᖃᓯᐅᔾᔭᐅᔪᓐᓇᕐᓯᖁᓪᓗᒋᑦ, ᑕᕝᕙᑦᓴᐃᓐᓇᑦ ᑐᑭᖓ ᐅᖃᐅᓯᕆᔭᐅᔫᑉ 
ᓇᓗᓇᐃᕈᓐᓇᕐᓗᒍ ᑕᐃᒫᑦᓯᐊᖑᒐᓗᐊᕐᒪᖔᑦ.      

 
ᐅᔾᔨᕆᓪᓗᒍ ᐊᐅᓚᑦᑎᓂᖕᒧᑦ ᐸᕐᖕᓇᐅᑦ ᑐᓐᖓᕕᖃᓪᓚᕆᓐᓂᖓ ᐃᓄᐃᓐ ᖃᐅᔨᒪᔭᑐᖃᖏᓐᓂᑦ,  
ᐆᒪᔪᓕᕆᔩᑦ ᑐᑭᓯᔪᒪᖃᑦᑕᕐᖓᑕ ᖃᓄᖅ ᓄᓇᕗᑦ ᒐᕙᒪᒃᑯᖏᑦ ᐅᐸᓗᖓᐃᔭᐃᓯᒪᒻᒪᖔᑕ, 
ᐊᐅᓚᑦᑎᔨᐅᖃᑕᐅᔪᓕᒫᓪᓗ ᑲᑐᔾᔨᖃᑎᒋᕙᑦᑕᕗᑦ, ᐃᓄᐃᓐ ᖃᐅᔨᒪᔭᑐᖃᖏᑦ 
ᑲᔪᓯᑎᑕᐅᔪᓐᓇᕐᓂᐊᕐᒪᖔᑕ ᓇᓗᓇᐃᕐᓯᒪᓪᓚᕆᑦᑐᓄᑦ ᓱᕐᕋᐃᔪᓐᓇᕐᑐᑦ ᑖᒃᑯᓇᓂ ᐸᕐᖕᓇᐅᑎᓂᑦ 
ᓇᓗᓇᐃᕐᑕᐅᓯᒪᔪᓂᑦ.  ᑖᓐᓇ ᐊᖏᓂᕐᓴᕐᔪᐊᕌᓘᒻᒪᑦ ᖃᐅᔨᒪᓂᓖᑦ ᑲᑎᒪᑐᐃᓐᓇᖏᓐᓂᑦ ᐃᓐᓇᑐᖃᕐᓂᑦ 
ᐊᒻᒪ ᐊᑕᐅᓯᖅ ᐃᓄᐃᓐ ᖃᐅᔨᒪᔭᑐᖃᖏᓐᓂᑦ ᑐᑭᒧᐊᕐᑎᑦᓯᔨᒧᑦ ᐃᓄᑑᔾᔭᐅᔪᓐᓇᖏᒻᒪᓐ.   ᓄᓇᕗᓕᒫᒧᑦ 
ᑐᕌᖓᓂᐊᕐᑐᒥᑦ ᐅᐸᓗᖓᐃᔭᐃᒋᐊᖃᕋᑦᑕ ᐱᖃᑕᐅᔪᐃᓐᓇᑦᓯᐊᖑᓗᑎ ᐊᐅᓚᑦᑎᔨᐅᖃᑎᒋᕙᑦᑕᕗᑦ.  
ᑕᒪᓐᓇ ᐋᖅᑭᐅᒪᒋᐊᖃᕐᖓᑦ ᐅᐱᓐᓇᕋᓂ ᐋᖅᑮᔪᖃᓚᐅᕐᓯᒪᓐᖏᑦᑐᖅ ᑲᑎᖅᓱᐃᔾᔪᓯᓂᑦ ᐱᔭᕆᐊᑭᑦᑐᓂᖕ 
ᐃᓄᐃᑦ ᖃᐅᔨᒪᔭᑐᖃᖏᑦ ᐃᓚᓕᐅᑎᓯᓪᓚᕆᓪᓗᑎᖕ ᐱᒋᐊᓐᖓᕐᓂᖓᓂ ᐅᓂᒃᑳᖑᕙᓪᓕᐊᓂᖓᓄᑦ 
ᐋᖅᑭᑦᓱᕆᐊᖃᕐᐸᑦᑐᑦ ᐅᓂᒃᑳᑎᒍᑦ.  ᐱᕕᖃᕐᑎᑕᐅᑦᓯᐊᖃᑦᑕᖏᓐᓂᖅ ᐊᒻᒪ ᐃᑲᔪᕈᓐᓇᕐᑐᓂᑦ 
ᐋᖅᑭᑦᓱᐃᒍᑎᑦᓴᓂᓪᓗ ᐊᑐᐃᓐᓇᖃᓐᖏᓗᐊᒧᑦ ᐸᕐᖕᓇᐅᑎᓕᐅᕈᓐᓇᕋᓗᐊᕐᑐᒍᑦ ᐸᐃᑉᐹᑎᒍᑦ 
ᑐᑭᓯᓇᕐᑐᓂᑦ ᑭᓯᐊᓂᓕ ᐱᒻᒪᕆᐊᓘᓂᖓ ᐃᓄᐃᑦ ᖃᐅᔨᒪᔭᑐᖃᖓ ᐅᖃᐅᓯᑐᐃᓐᓇᐅᓕᖅᐸᒻᒪᑦ 
ᑲᔪᓯᑎᑕᐅᔾᔮᕋᑎᖕ ᐋᖅᑭᑦᓯᐊᕐᓯᒪᔪᓐᓇᕐᔫᒥᔪᑦ ᓱᕐᕋᐃᔪᓐᓇᕐᑐᑦ.   

 
ᐃᒻᒪᖃ ᐱᕐᔪᐊᖑᓂᕐᐹᖑᔪᖅ ᑐᐊᕕᕐᓇᕐᑐᖅ ᓇᓄᑦ ᐃᓚᒌᖏᑎᒍᑦ ᐊᒡᒍᕐᓯᒪᓂᕋᕐᑕᐅᓂᖏᑦ 
ᑭᓪᓕᖃᕐᓂᕋᕐᑕᐅᓂᖏᓪᓗ.   ᐆᒪᔪᓕᕆᔩᑦ ᑐᑭᓯᓯᒪᔪᑦ ᓇᓄᑦ ᑭᓪᓕᓐᖑᐊᖏᑦ ᐅᖃᐅᓯᐅᕙᒻᒪᑕ 
ᐱᔭᕆᑐᔪᓂᑦ ᓇᓄᓕᕆᓂᖕᒧᑦ ᑲᑎᒪᔨᕋᓛᖏᓐᓄᑦ ᑭᓪᓕᓯᓂᐊᕐᑏᓪᓗ ᐅᖃᐅᓯᖏᓐᓂᑦ 
ᐊᑐᕆᐊᖃᕐᓂᕋᕐᑐᑎᖕ.  ᐅᔾᔨᕆᒻᒥᒐᑦᑎᒍ ᑭᓪᓕᓐᖑᐊᖏᑦ ᐋᖅᑭᑦᑕᐅᓂᑰᒻᒪᑕ ᐃᓱᒪᓕᐅᕈᑕᐅᔪᒥᓃᑦ 
ᓇᓄᕐᓂᑦ ᖁᖓᓯᕈᓕᕐᓯᖃᑦᑕᑎᓪᓗᒋᑦ ᑐᑭᓯᕙᓪᓕᐊᓕᕐᑎᓪᓗᒋᑦ ᑲᑎᖅᓱᕆᐊᓕᓐᓂᑦ (ᒪᑉᐱᒐᖅ 15).  
ᐊᐱᖅᑯᑎᕗᓪᓕ ᖃᓄᕐᓕᑕᐃᒪ ᓄᓇᕗᒻᒥᐅᑦ ᓄᓇᖏᑦ ᖃᓄᐃᓕᖓᓂᐊᓕᕐᐸᑦ?  ᖃᓄᕐᓕ ᓄᓇᕗᑦ 
ᒐᕙᒪᒃᑯᖏᑦ ᐅᐸᓗᖓᐃᕐᓯᒪᕙᑦ ᖃᐅᔨᒃᑲᐃᖃᑦᑕᕐᓂᐊᕆᐊᑦᓴᖅ ᐱᖃᑕᐅᑎᑦᓯᕙᓪᓗᑎᓪᓗ ᓄᓇᖅᑲᑎᒌᓂᑦ 
ᐱᒻᒪᕆᐊᓗᐃᑦ ᖃᓄᖅᑑᕈᑕᐅᒋᐊᖃᓕᕋᐃᑉᐸᑕ.  ᑕᒪᒃᑯᐊ ᐊᐱᖅᑯᑏᑦ ᐊᑐᓪᓚᑦᑖᕐᑐᓄᑦ 

ᑲᔪᓯᑎᑦᓯᓂᕐᒨᖓᒻᒪᑕ ᐃᓱᒪᕐᓴᖅᓯᐅᕈᑕᐅᔭᕆᐊᓖᑦ ᐃᓱᒪᒋᑦᓯᐊᕆᐊᖃᕋᑦᑎᒍ ᖃᓄᖅ ᑭᐅᓂᐊᕐᒪᖔᑎᒍ 
ᐸᕐᖕᓇᐅᑎᐅᑉ ᐃᓗᐊᓂ, ᐊᒻᒪ ᑐᑭᓯᓇᓱᐊᕐᑎᓪᓗᒋᑦ ᓄᓇᓕᓐᓂᑦ ᐅᓂᒃᑳᑎᒍᑦ 
ᐅᖃᖅᑐᖃᐃᓐᓇᖃᑦᑕᓚᐅᕐᖓᑦ ᖃᓄᑎᒋ ᐱᕐᔪᐊᖑᑎᒋᒻᒪᖔᑦ ᒫᓐᓇ ᑭᓪᓕᓐᖑᐊᓕᐊᖑᓯᒪᔪᑦ ᓇᓄᖃᕐᕖᑦ 
ᐊᓯᔾᔨᕐᑕᐅᔭᕆᐊᖃᕐᓂᖏᓐᓂᑦ.     

 
ᑭᖑᓪᓕᕐᐹᖓᑦ, ᐱᔾᔪᑎᕗᑦ ᐃᓄᐃᑦ ᖃᐅᔨᒪᔭᑐᖃᖏᑦ ᐊᒻᒪ ᑭᓪᓕᓯᓂᐊᕐᑏᑦ ᖃᐅᔨᓴᕈᓯᖏᑦ, 
ᑲᔪᖏᕐᑐᐃᕗᒍᑦ ᓄᓇᕗᑦ ᒐᕙᒪᒃᑯᖏᑦ ᑐᑭᓯᖁᓪᓗᒋᑦ ᖃᓄᑎᒋ ᐊᐳᖅᑕᓲᖑᒻᒪᖔᑕ ᑕᒪᒃᑮᖕ ᖃᐅᔨᓴᕈᓰᖕ 
ᐃᖅᑲᓇᐃᔭᕐᕕᖓᓂ.  ᑖᓐᓇ ᐊᐱᖅᑯᑎᒋᕙᕗᑦ ᐊᑐᖅᓯᒪᔭᕗᑦ ᐊᒥᑦᑑᑉ ᐃᒪᖓᓂ ᓇᓄᓕᕆᓂᐅᓚᐅᕐᑐᖅ 
ᐱᓪᓗᒍ.  ᖃᐅᔨᒪᔪᑦᓴᐅᒐᑦᓯ, ᐆᒪᔪᓕᕆᔩᑦ ᑐᑦᓯᕋᓚᐅᕐᖓᑕ ᐊᒥᓱᕈᕆᐊᕐᑕᐅᖁᔭᐅᓪᓗᑎᖕ 
ᑲᑎᑕᐅᓯᒪᔪᑎᒍᑦ ᓇᓐᓄᒐᑦᓴᑦ.  ᑭᒃᑯᑐᐃᓐᓇᕐᓂᑦ ᓈᓚᓐᓂᖃᓚᐅᕐᑎᓪᓗᑕ, ᓄᓇᕗᒥ ᐆᒪᔪᓕᕆᔨᕐᔪᐊᒃᑯᑦ 
ᑲᑎᒪᔨᖏᑦ ᓯᕗᓪᓕᕐᐹᕐᓯᐅᑎᓂᑦ ᐊᑐᓕᖁᔨᓚᐅᕐᖓᑕ ᓄᓇᕗᑦ ᒐᕙᒪᒃᑯᖏᓐᓂᑦ.  ᓄᓇᕗᑦ ᒐᕙᒪᒃᑯᖏᑦ 
ᐋᒡᒑᓚᐅᕐᖓᑕ ᓯᕗᓕᕐᐹᒥᑦ ᐊᑐᓕᖁᔨᔾᔪᑎᓂᑦ ᖃᓄᐃᓕᖓᖁᔭᖏᓐᓂᑦ ᐊᒻᒪ ᑎᑎᕋᓚᐅᕐᑐᓂ ᒪᐃ 29, 
2014ᖑᑎᓗᒍ, ᐱᔾᔪᑎᒥᓂᖕ ᐋᒡᒎᕐᓂᖕᒥᓄᑦ.  ᑐᑭᑖᕈᑎᖓ ᑐᓐᖓᕕᖃᕐᓂᖅᓴᐅᓚᐅᕐᖓᑦ ᑭᓪᓕᓯᓂᐊᕐᑏᑦ 
ᑐᓴᕋᑦᓴᖁᑎᖏᓐᓂᑦ ᐊᒻᒪ ᒥᑦᓴᐅᓴᐅᓯᒪᔪᑦ ᖃᑦᓯᐅᒻᒪᖔᑕ ᑐᑭᓯᐅᒪᖃᑎᒌᓂᖕᒧᑦ ᐊᖏᕈᑎᑐᖃᕐᒦᑦᑐᑦ 
ᐊᑐᖅᑕᐅᖔᕐᑐᑎᖕ.  ᑎᑎᕋᓚᐅᕐᑕᖏᑦ ᐃᓱᒫᓗᓇᓚᐅᕐᒥᔪᑦ ᒫᓐᓇ ᐊᑐᕐᑕᐅᕙᓕᕐᑐᖅ ᒥᖑᐊᕐᑕᐅᓪᓗᓂ 
ᖃᐅᔨᓴᕋᑦᓴᓂᓐᓂᐅᕙᑦᑐᖅ ᒪᒥᖓᓂᖕ ᖁᑭᐅᑕᐅᔭᒧᑦ ᖃᐅᔨᓴᕋᑦᓴᓂᒍᓯᐅᓕᕐᑑᑉ ᒥᑦᓵᓄᑦ 
ᒥᑦᓴᐅᓴᑦᓯᐊᕐᓂᐊᕋᓗᐊᕐᒪᖔᑕ ᐊᒥᓲᓂᓪᓚᑦᑖᖏᓐᓂᖕ.  ᑖᓐᓇ ᐊᐃᕙᔾᔪᑕᐅᓕᕇᓚᐅᕐᖓᑦ 
ᓄᓇᕗᒻᒥᐅᓕᒫᓄᑦ ᓂᐅᕐᕈᑲᑕᑦᑐᑕ ᑐᑭᓯᓇᓱᐊᓚᐅᕐᑎᓪᓗᑕ ᑭᖑᓂᖔᖓᒍᑦ ᑲᑎᒪᖃᑕᐅᔪᑦ ᓄᓇᕗᑦ 
ᒐᕙᒪᒃᑯᖏᓐᓂᑦ ᑭᒡᒐᑦ ᐅᓂᒃᑳᖃᖃᑦᑕᓚᐅᕐᖓᑕ ᐊᑐᖅᐸᑦᑕᒥᓂᖕ ᑐᑭᓯᐅᒪᖃᑎᒌᓐᓂᖕᒧᑦ ᐊᖏᕈᒻᒦᑦᑐᓂᑦ 
ᖁᖓᓯᕈᕐᓯᓂᐅᑉ ᒥᑦᓵᓄᑦ. ᑖᒃᑯᐊ ᐊᔾᔨᒌᖏᑐᓪᓚᕆᐅᓂᖏᒃ, ᒪᕐᕉᓕᖓᓪᓗᑎᖕ ᐊᐃᕙᖃᑎᒌᓐᓂᖏᑦ 
ᑕᕝᕙᓂᑦᓴᐃᓐᓇᖅ ᐃᖅᑲᓇᐃᔭᖃᑎᒌᒃᑲᓗᐊᕐᑐᑎᖕ ᕿᓚᒥᑯᓗᓪᓗ ᑭᐅᖃᑦᑕᐅᑎᓯᒪᓂᖏᑦ 
ᓇᓗᓇᕐᑐᐹᓘᒻᒪᑎᖕ ᖃᓄᐃᓕᐅᕋᓱᒻᒪᖔᑕ, ᑕᐃᒪᐃᒻᒪᓪᓗ ᐆᒪᔪᓕᕆᔩᑦ ᑐᑭᓯᔪᒪᒐᓗᐊᕐᐳᑦ ᓇᓪᓕᐊᓂᖕ 
ᓄᓇᕗᑦ ᒐᕙᒪᒃᑯᖏᑦ ᐃᑲᔪᕐᑐᐃᒻᒪᖔᑕ.  ᓄᓇᕗᑦ ᒐᕙᒪᒃᑯᖏᑦ ᐃᒻᒥᓂᖕ ᑐᓐᖓᕕᒋᓂᐊᕐᑕᒥᓂᖕ 
ᓇᓗᓇᐃᕐᓯᑦᓯᐊᕆᐊᓖᑦ ᑕᒪᑐᒪ ᒥᑦᓵᓄᑦ ᐊᒻᒪ ᐸᕐᖕᓇᐅᑏᑦ ᑕᐃᒫᑦᓴᐃᓐᓇᖅ ᐅᖃᕐᓯᒪᓗᑎᖕ.      

 
3) ᐆᒪᔪᓕᕆᔩᑦ ᐊᑐᓕᖁᔨᕗᑦ ᑎᑎᕋᕐᓯᒪᓂᖓ ᐸᕐᖕᓇᐅᑎᐅᑉ ᓇᓗᓇᐃᕐᓯᖁᓪᓗᒋᑦ ᓇᓄᕐᓄᑦ 

ᑎᑭᕌᕐᑕᐅᕙᑦᑐᑦ ᒥᑦᓵᓄᑦ, ᐅᕝᕙᓘᓐᓂᑦ ᐃᖅᓯᓇᕈᓐᓇᕐᓂᖏᓐᓂᑦ ᓇᓄᑦ ᐹᓐᓄᓲᖑᒻᒪᑕ.   ᑕᒪᓐᓇ 
ᐱᖃᓯᐅᔾᔭᐅᓯᒪᒋᐊᓕᖕ ᐸᕐᖕᓇᐅᑦ ᓇᓗᓇᐃᕐᓯᒪᓂᐊᕐᖓᑦ ᐅᓗᕆᐊᓇᓪᓚᕆᓐᓂᖏᓐᓂᑦ ᓇᓄᑦ ᐃᓄᓐᓄᑦ.  
ᑕᒪᓐᓇᓗ ᐊᑦᓱᔾᔫᒥᐅᓕᕐᓂᐊᕐᖓᑦ ᓇᓄᑦ ᓇᓪᓕᑦᓵᕐᓂᕋᕐᑕᐅᓂᖏᑦ ᐅᕝᕙᓘᓐᓃᑦ 
ᐱᓗᐊᕐᑕᐅᓂᕋᕐᑕᐅᓂᖏᑦ ᓯᓚᕐᔪᐊᕐᒥᐅᖃᑎᒌᓄᑦ ᓯᕐᓈᐸᑦᑐᑦ ᓇᓄᕐᓂᑦ.    

 
4) ᓄᓇᓖᑦ ᐊᖑᓇᓱᑦᑐᓕᕆᔨᖏᑦ ᐅᖃᐃᓐᓇᐅᔭᕐᖓᑕ ᖃᐅᔨᓴᕐᑕᐅᕙᓐᖏᓗᐊᕐᖓᑦ ᑎᑭᕌᕐᑐᑦ ᓱᖕᒪᑦ 

ᑐᖁᑕᐅᒋᐊᖃᓲᖑᒻᒪᖔᑕ ᐸᕐᖕᓇᐅᑎᓂ ᐅᖃᕐᓯᒪᓐᖏᒻᒪᑦ ᖃᑦᓰᓐᓇᐅᑎᑕᐅᔮᓕᕐᑐᑎᖕ ᑎᑭᕌᕐᑐᑦ 
ᐅᓂᒃᑳᖑᓯᒪᓐᖏᓐᓂᖏᓐᓄᑦ ᐸᕐᖕᓇᐅᑎᓂ ᖃᓄᑎᒋ ᑕᐃᒪᐃᒐᔪᑦᑎᒻᒪᖔᑕ.  ᓇᓄᕋᑦ ᓱᕈᖃᑦᑕᕐᑐᑦ ᐊᒻᒪ 
ᓄᓇᓖᑦ ᐊᖑᓇᓱᑦᑐᓕᕆᔨᖏᑕ ᑲᑎᒪᔨᖏᑦ ᑐᑦᓯᕋᖃᑦᑕᖏᑦᓯᐊᕐᖓᑕ ᓱᕈᕐᑐᓄᑦ ᐊᑭᓕᕐᑕᐅᔪᒪᓪᓗᑎᖕ.  
ᒐᕙᒪᒃᑯᑦ ᐃᖅᑲᓇᐃᔭᕐᕕᖔᑦ ᐃᖅᑲᓇᐃᔭᕐᑎᖏᓐᓄᑦ ᐸᕐᖕᓇᐅᑎᖃᕐᐹᑦ ᖃᓄᐃᓕᐅᖃᑦᑕᑐᑦᓴᐅᒻᒪᖔᑕ 
ᑮᓇᐅᔭᖃᕐᑐᕈᑎᑦᓴᖏᓪᓘ ᐋᖅᑭᑦᓱᕐᑕᐅᖁᓪᓗᒋᑦ?  ᐆᒪᔪᓕᕆᔩᑦ ᐃᖅᑲᓇᐃᔭᕐᑎᖏᑦ ᐊᖏᕐᓯᒪᕗᑦ 



 

 5 

ᐃᑲᔪᕐᓂᐊᕐᓂᕋᕐᑐᑎᖕ ᓄᓇᓕᓐᓂ ᐊᖑᓇᓱᑦᑐᓕᕆᔩᑦ ᑲᑎᒪᔨᖏᑦ ᑮᓇᐅᔭᕐᑖᕋᓱᐊᖁᓪᓗᒋᑦ ᓇᓄᕋᑦ 
ᓱᕈᕐᑐᒥᓂᐅᒐᐃᑉᐸᑕ.     

 
5) ᐆᒪᔪᓕᕆᔩᑦ ᐊᐃᕙᒐᔭᕐᑐᑦ ᑐᕌᒐᕆᓂᐊᕐᑕᕗᑦ ᐸᕐᖕᓇᐅᑎᓂ ᐅᖃᖅᓯᒪᖁᓪᓗᒋᑦ 

ᐋᖅᑭᑦᓱᐃᔭᕆᐊᖃᓕᕐᓂᑎᓐᓂᑦ ᓇᓄᓕᕆᓃᓐᓇᑦᓯᐊᒧᑦ ᐊᑕᐅᑦᓯᒥᓐᖔᕐᖓᑕ, ᑭᓯᐊᓂᓕ ᐊᖏᓂᕐᓴᐅᓗᒍ 
ᓇᓄᓕᕆᓕᕋᐃᒍᑦᑕ ᐱᖃᓯᐅᔾᔭᐅᓯᒪᕙᓪᓗᓂ ᐊᕙᑎᐊᓂ ᓇᔪᒐᖏᑦ.  ᐆᑦᑑᑎᒋᓗᒍ, ᐸᕐᓇᐅᑎᐅᑉ ᒪᑉᐱᒐᖅ 
19ᖓᓂ, ᐅᔾᔨᕆᔭᐅᑉᐸᑦ ᖃᑦᓰᓐᓇᕈᕐᐸᓪᓕᐊᓂᖏᑕ ᓇᓄᑦ ᑭᓪᓕᓯᓂᐊᕐᑎᓄᑦ/ ᓄᓇᓕᓐᓂ 
ᖃᐅᔨᒪᓂᓕᓐᓄᑦ, ᖃᓄᕐᑑᕈᑕᐅᓕᕋᔭᕐᖓᑦ ᓇᓐᓄᒐᑦᓴᑦ ᖃᑦᓰᓐᓇᕈᕆᐊᕐᑕᐅᒐᔭᕐᓂᖏᑕ ᑲᑎᑕᐃᓯᒪᔪᑦ 
ᐊᖑᔭᑦᓴᑦ.  ᐃᓱᒫᓗᓇᕐᖓᑦ ᑲᔪᓯᑎᑕᐅᓇᓱᐊᕐᓂᖏᑦ ᑕᒪᑐᒪᓂ, ᑐᕌᕐᑕᐅᓯᒪᔪᑑᒻᒪᑕ ᐊᓯᕙᕐᑏᑦ 
ᐊᖑᓇᓱᑉᐸᑦᑐᑦ ᐸᓯᔭᐅᖔᕐᑐᑎᖕ.      

 
6) ᐆᒪᔪᓕᕆᔩᑦ ᑐᑭᓯᓯᒪᒻᒪᑕ ᓄᓇᕗᑦ ᒐᕙᒪᒃᑯᖏᑦ ᐊᖏᕐᓯᒪᓂᕋᕐᑐᑎᖕ ᑕᐃᒪᓐᖓᑦ ᓇᓄᓕᕆᓂᖕᒧᑦ 

ᖃᐅᔨᓴᕐᓂᐊᕐᖓᑕ.  ᓄᓇᕗᑦ ᒐᕙᒪᒃᑯᖏᑕ ᐱᓕᕆᕝᕕᖐᑦ ᐸᕐᖕᓇᓯᒪᕚᑦ ᐃᖅᑲᓇᐃᔭᕐᑎᖏᑦ ᑮᓇᐅᔭᓪᓗ 
ᓈᒻᒪᒃᑲᓗᐊᕐᒪᖔᑕ ᑲᔪᓯᑎᑕᐅᖁᓪᓗᒋᑦ ᖃᐅᔨᓴᕐᑕᐅᒋᐊᓖᑦ ᐅᓪᓗᕐᓯᐅᑎᑎᒍᑦ, ᖃᐅᔨᓴᕐᑕᒥᓃᓪᓗ 
ᕿᒥᕐᕈᔭᐅᑦᓯᐊᕐᕕᖃᕐᑎᑕᐅᓗᑎᖕ, ᐊᑑᑎᖃᕐᑐᓂᓪᓗ ᐅᓂᒃᑳᓕᐅᕈᓯᖃᓕᕐᓗᑎᒃ ᑐᓴᕐᑕᐅᒋᐊᓕᓐᓂᑦ 
ᖃᐅᔨᓇᓱᕝᕕᒋᓚᐅᕐᑕᒥᓄᑦ?   

 
7) ᐆᒪᔪᓕᕆᔩᑦ ᐊᑐᓕᖁᔨᕗᑦ ᐱᔭᕆᑐᔪᓂᑦ ᑐᓴᐅᒪᖃᑎᒌᒍᑎᑦᓴᓂᑦ ᐸᕐᖕᓇᐅᑎᓕᐅᖁᓪᓗᒋᑦ.  ᐸᕐᖕᓇᐅᑦ 

ᑐᓐᖓᕕᖃᕐᓗᓂ ᐃᓄᑦᑎᑐᑦ ᐋᖅᑭᑦᓱᕐᑕᐅᓗᓂᓗ ᒐᕙᒪᒃᑯᑦ ᐅᑉᐱᕆᔭᑐᐊᖏᓐᓂᐅᖏᑦᑐᖅ, 
ᓄᓇᓕᓐᓃᓐᖔᖔᕐᓗᑎᒃ ᖃᐅᔨᒪᔭᖏᓐᓂᑦ.  ᓄᓇᕗᑦ ᒐᕙᒪᒃᑯᖏᑦ ᑭᒡᒐᕐᑐᐃᔨᖃᓚᐅᕐᖓᑕ ᓄᓇᓕᓐᓄᑦ 
ᓂᐅᕐᕈᑲᑕᑦᑎᓪᓗᑕ ᑐᑭᓯᓇᓱᐊᕐᑐᑎᖕ, ᑕᐃᒫᑦᑕᐅᖅ ᑭᒡᒐᖃᓚᐅᕐᖓᑕ ᐊᐅᓚᑦᑎᔨᐅᖃᑎᕗᑦ, ᐅᑉᐱᕆᒐᑦᑎᒍ 
ᑲᑐᔾᔨᓂᒃᑯᑦ ᐊᐅᓚᑦᑎᒍᑎᑦᓴᓂᑦ ᐋᖅᑭᑦᓱᐃᒍᑦᑕ ᑐᓴᐅᒪᑎᑦᓯᔾᔪᓯᑦᓴᓂᑦ ᓄᑖᓂᑦ ᐊᐅᓚᑦᑎᓂᖕᒧᑦ 
ᐸᕐᖕᓇᐅᑎᓂᑦ, ᐱᒻᒪᕆᐊᓘᒐᔭᕐᖓᑦ ᓱᕐᕋᐃᔪᓐᓇᕐᓗᓂ ᐸᕐᖕᓇᐅᑦ ᐊᑐᓂ ᓄᓇᓕᓐᓄᑦ 
ᐊᑐᖅᑕᐅᔪᓐᓇᕐᓯᓗᓂ.     

 
8) ᐱᔾᔪᑎᒋᓪᓗᒋᓪᓕ ᐆᒪᔪᑦ ᐃᓅᓴᓪᓕᓗᐊᖁᓇᒋᑦ ᐱᖁᔭᑦ ᑎᑎᕋᕐᑕᐅᕕᐅᕙᑦᑐᑦ ᐆᒪᔪᑦ ᐃᓱᒫᓗᒋᔭᐅᔪᑦ 

ᒥᑦᓵᓄᑦ, ᖁᔭᓕᒐᔭᕐᐳᒍᑦ ᓇᓗᓇᐃᕐᑕᐅᓯᒪᑦᓯᐊᕐᐸᑕ ᖃᓄᑎᒋ ᓈᒻᒪᑦᓯᒐᔭᕐᒪᖔᑕ ᓈᒻᒪᓐᓂᕋᕐᑕᐅᓕᕐᓗᑎᒃ 
ᓇᓐᓄᑦᑐᖃᖃᑦᑕᕋᓗᐊᕐᐸᑦ “ᐃᓱᒫᓗᓇᕐᑐᒥᖕ” ᑎᑎᕋᕐᑕᐅᓯᒪᔪᓐᓃᓂᐊᕐᐸᑦ, ᐃᒥᒃᑰᖓᓗᑎᒃ ᐊᒡᒍᕐᓯᒪᓂᖏᑦ 
ᑭᓪᓕᖑᐊᖏᑎᒍᑦ, ᐅᕝᕙᓘᓐᓃᑦ ᑕᒪᒃᑭᕐᑕᐃᓐᓇᕆᓗᒋᑦ ᓇᓅᖃᑎᒌᓕᒫᑦ.    

 
9) ᐊᑭᓕᕐᓱᕐᑕᐅᓂᕐᓕ ᐱᓪᓗᒍ, ᐆᒪᔪᓕᕆᔩᑦ ᐃᓱᒪᖃᕐᖓᑕ ᐱᓕᕆᕝᕕᖓᑦ ᒪᓕᑦᑎᑦᓯᒍᓐᓇᕐᒪᖔᑕ 

ᐊᑭᓖᑎᑦᓯᓂᖕᒥᑦ ᓄᓇᓖᑦ ᐊᖑᓇᓱᑦᑐᓕᕆᔨᖏᑕ ᑲᑎᒪᔨᖏᓐᓂᑦ ᓇᓐᓄᑦᑐᖃᕐᓂᖅᐸᑦ ᑎᑭᕌᕐᑕᐅᔪᐅᓄᑦ.  
ᑐᑭᓯᓯᒪᓪᓗᑕ ᐊᐅᓚᑦᑎᓂᖕᒧᑦ ᐸᕐᖕᓇᐅᑏᑦ ᓇᓗᓇᐃᕐᓯᓯᒪᒻᒪᑕ ᐱᕕᐅᔪᓐᓇᕐᑐᒥᑦ ᐱᓪᓗᒋᑦ 
ᖃᐅᔨᓴᕆᐊᕐᓯᒪᔪᑦ, ᐊᒻᒪ ᐃᓄᐃᓐ ᓄᓇᖓᓂ ᖃᓄᐃᓕᐅᕐᑐᖃᕐᓂᐊᕐᑎᓪᓗᒍ ᐊᑭᓕᐅᓯᐊᑦᓴᑦ ᐊᖏᕈᑏᑦ 
ᑐᕌᖓᓂᕐᓴᐅᒻᒪᑕ ᐅᔭᕋᓐᓂᐊᕐᑏᑦ ᑲᒻᐸᓂᖏᓐᓄᑦ, ᑭᓯᐊᓂᓕ ᐊᓯᓕᒫᖏᑦ, ᓲᕐᓗ ᐳᓚᑦᑐᓕᕆᔩᑦ 
ᐆᑦᑑᑎᒋᓗᒋᑦ ᖃᓄᕐᓕ?  ᐃᒥᒃᑰᖓᓗᑎᒃ ᐊᒡᒍᕐᑕᐅᑐᐃᓐᓇᕈᓐᓃᕐᓗᑎᖕ ᐊᑐᓂ ᐱᓕᕆᕝᕖᑦ ᐊᓪᓚᕝᕖᓪᓗ 
ᐱᔭᑦᓴᕆᓂᐊᕐᑕᖏᑦ, ᐊᕙᑎᓕᕆᔨᒃᑰᑦ ᐱᓕᕆᕝᕕᖔᑦ ᑐᕌᕐᑕᕐᕕᐅᔪᓐᓇᕐᐹᑦ ᖃᐅᔨᒋᐊᕆᐊᓕᓐᓄᑦ ᓄᓇᕗᑦ 
ᒐᕙᒪᒃᑯᖏᓐᓂ ᓇᓄᓕᕆᓂᐅᑉ ᒥᑦᓵᓄᑦ?   

ᖁᔭᓐᓇᒦᖕ ᐱᕕᖃᕐᑎᑕᐅᓐᖑᐊᑕᕐᓯᓐᓇᕋᑦᑕ,  
 
 
 
 
ᔭᐃᒥᓯ ᕿᓪᓚᖅ, ᐃᑦᓯᕙᐅᑕᖅ  
ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᑦ 


